
Завершанае расьсьледаваньне спра-
вы супраць прадпрымальніка з Ваўкавы-
ску Мікалая Аўтуховіча і былога вайскоў-
ца Уладзіміра Асіпенкі, якіх абвінавацілі 
ў падрыхтоўцы тэракту. 

26 лістапада ў Менскім сьледчым 
ізалятары абвінавачаныя ў падрыхтоўцы 
да тэракту Уладзімір Асіпенка і Мікалай 
Аўтуховіч падпісалі пратакол аб закан-
чэньні сьледзтва і пачалі знаёміцца 
са справай, паводле якой яны нібыта 
рыхтавалі тэрарыстычны акт супраць 
высокапастаўленых чыноўнікаў. Пра гэта 
паведаміла адвакат Тамара Сідарэнка, 
якая 26 лістапада ў першай палове дня 
наведала Уладзіміра Асіпенку і падпіса-
ла разам з ім дакументы аб заканчэньні 
сьледзтва. Вось як, паводле адваката, 
адрэагаваў на абвінавачаньне Уладзімір 
Асіпенка: "Ён вельмі абураецца. Папро-
сту кажучы, лічыць, што гэта ўсё лухта, 
што яму прыпісалі. Перадаваў падзяку 
грамадзтву за падтрымку, казаў, што 
гэта яму аблягчае знаходжаньне за кра-
тамі гэтак доўга. Будзем чытаць справу 
і будзем ведаць, адкуль ногі растуць, 

Еўрасаюз 
падоўжыў
прыпыненьне
санкцыяў
Да кастрычніка 2010 году пра-

доўжыў Еўрасаюз частковае пры-
пыненьне санкцыяў у дачыненьні 
да беларускіх чыноўнікаў. Пра 
гэта гаворыцца ў заяве кіраўнікоў 
МЗС краінаў Еўрасаюзу ад 17 ліс-
тапада.

Разам з тым ЕС прапаноўвае 
Еўракамісіі пачаць падрыхтоўку 
да падпісаньня пагадненьняў аб 
аблягчэньні візавага рэжыму і рэад-
місіі. Міністры таксама рэкамендую-
ць Камісіі ЕС прапанаваць сумесны 
прамежкавы план прыярытэтных 
рэформаў, якія могуць быць рэалі-
заваныя ў Беларусі ў межах Еўра-
пейскай палітыкі добрасуседзтва.

У дакуменце выказваецца шка-
даваньне, што апошнім часам не 
было дастаткова значнага праг-
рэсу ў сферы правоў і свабодаў 
чалавека.

Так, выкарыстоўвалася сіла ў 
дачыненьні да мірных палітычных 
пратэстаў і мелі месца адмовы 
ў рэгістрацыі вялікай колькасьці 
палітычных партыяў, няўрадавых 
арганізацыяў і незалежных СМІ.

Міністры заклікалі беларускія 
ўлады паважаць свабоду СМІ, вы-
казваньня, асацыяцыі і сходаў, 
рэфармаваць выбарчае закана-
даўства і ўвесьці мараторый на 
сьмяротнае пакараньне.

У заяве вітаецца разьвіцьцё 
палітычнага дыялогу на высокім 
узроўні, пачатак дыялогу аб правах 
чалавека, удзел Беларусі ў паліты-
цы Усходняга партнёрства і ўмаца-
ваньне тэхнічнага супрацоўніцтва.

У дакуменце зазначаецца, што 
санкцыі могуць быць адмененыя 
ў любы момант у адказ на дзе-
яньні беларускіх уладаў у сферы 
дэмакратыі і правоў чалавека. Між 
іншым, яны гэтак жа могуць быць 
адноўленыя.

Упершыню візавыя санкцыі 
былі ўведзеныя ў 2004 годзе ў 
дачыненьні да чатырох беларускіх 
чыноўнікаў. Пасьля прэзідэнцкіх 
выбараў у 2006 годзе сьпіс павя-
лічыўся да 41 чалавека, якіх ЕС 
абвінавачваў у парушэньні правоў 
чалавека ў Беларусі. У кастрычніку 
2008 году кіраўнікі МЗС краінаў ЕС 
упершыню прыпынілі на паўгоду 
дзеяньне санкцыяў для 36 асобаў 
з гэтага сьпісу.

БелаПАН. 

10 сьнежня – Сусьветны
Дзень правоў чалавека

Матэрыялы, прысьвечаныя Сусьветнаму Дню правоў чалавека, 
чытайце на стар. 2, 4-5.

Асіпенка і Аўтуховіч "сталі тэрарыстамі"? 
чаму сьледзтва робіць такія высновы. 
Як мы лічым, да нас гэтыя высновы ня 
маюць дачыненьня", – сказала Тамара 
Сідарэнка. 

Паводле зьвестак, Мікалай Аўтуховіч 
таксама з 26 лістапада пачаў азнаям-
леньне з матэрыяламі завершанай спра-
вы. У ёй каля 20 тамоў, на азнаямленьне 
можа пайсьці сама меней месяц, лічыць 
Тамара Сідарэнка. Дакладна адвакат 
ня ведае, хто яшчэ, акрамя Аўтуховіча 
і Асіпенкі, фігуруе ў справе ў якасьці 
абвінавачаных. "Магчыма, назьбіраецца 
чалавек 5", – кажа адвакат Сідарэнка.

Працэс над ваўкавыскімі прадпры-
мальнікамі Мікалаем Аўтуховічам і 
Уладзімерам Асіпенкам будзе адкрытым, 
заявіў міністр Унутраных справаў Бела-
русі Анатоль Куляшоў. 

Адвакат Аўтуховіча Павел Сапелка 
з свайго боку адзначае, што зьдзіўлены 
такімі заявамі, паколькі рашэньне, у якім 
фармаце будзе праходзіць суд, прымае 
суд і судзьдзя, які будзе весьці справу, 
і толькі пасьля таго, як азнаёміцца з 
актамі.

Менск, 10 сьнежня 2008 году.

10 сьнежня 2009 году ўсё чала-
вецтва будзе адзначаць 61-ю гадавіну 
прыняцьця Усеагульнай дэкларацыі 
правоў чалавека.

Пасьля Другой сусьветнай вайны 
дзяржавы ўсяго сьвету вырашылі 
стварыць сусьветную арганізацыю 
дзеля прадухіленьня злачынстваў, 
якія мелі месца ў нядаўнім мінулым, 
сумеснай працы на карысьць міру 
і супрацоўніцтва паміж краінамі. У 
чэрвені 1945 году такая арганізацыя 
была створаная, яна атрымала на-
зву Арганізацыі Аб’яднаных Нацыяў. 
Беларусь зьяўлалася адной з краін-
заснавальніц ААН.

Адной з галоўных задачаў ААН 
стала абарона правоў чалавека, 
а першым прынятым у гэтым на-
кірунку адмысловым дакументам 
– Усеагульная дэкларацыя правоў 
чалавека, абвешчаная 10 сьнежня 
1948 году. Дэкларацыя стала першым 
міжнародным афіцыйным прызнань-
нем таго, што ўсе людзі маюць роўныя 
правы і свабоды. 

У Прэамбуле да Дэкларацыі ад-

значаецца: "Грэбаваньне і пагарда да 
правоў чалавека прывялі да варварскіх 
актаў, якія абураюць сумленьне чала-
вецтва, і стварэньне такога сьвету, у 
якім людзі будуць мець свабоду слова 
і перакананьняў і будуць свабоднымі 
ад страху і нястачы, абвяшчаецца як 
высокае імкненьне людзей”. Неабход-
на, каб "правы чалавека ахоўваліся 
ўладай закону ў мэтах забесьпячэнь-
ня таго, каб чалавек ня быў вымушаны 
зьвяртацца ў якасьці апошняга сродку 
да паўстаньня супраць тыраніі і прыг-
нёту". Адной з 18 краінаў, прадстаўнікі 
якіх распрацоўвалі дадзены дакумент, 
была Беларусь.  

На сёньня Усеагульная дэклара-
цыя правоў чалавека зьяўляецца 
дакументам, які прызнаецца ўсімі 
дзяржавамі сьвету, у тым ліку –  Рэс-
публікай Беларусь. Наша дзяржава 
абавязалася паважаць, абараняць і 
забясьпечваць нашыя з вамі правы. 
Аднак ці выконвае яна свае абавя-
зацельствы? На жаль, прыходзіцца 
канстатаваць: у Беларусі захоўваецца 
сітуацыя непавагі да правоў чалавека і 

асноўных свабодаў. Спынімся толькі на 
некаторых артыкулах Дэкларацыі.

Артыкул 3. Кожны чалавек мае 
права на жыцьцё, на свабоду і на 
асабістую недатыкальнасьць.

Права на жыцьцё зьяўляецца 
неад’емным, і ніхто ня можа паз-
бавіць чалавека жыцьця, нават ад 
імя дзяржавы. Разам з тым Беларусь 
– адзіная ў Еўропе краіна, дзе за-
хоўваецца сьмяротнае пакараньне. 
Беларусь застаецца апошняй і з пост-
савецкіх дзяржаваў, дзе выносяцца і 
прыводзяцца ў выкананьне сьмярот-
ныя прысуды. 

Да гэтага часу невядомы лёс бела-
рускіх апазіцыйных палітыкаў Віктара 
Ганчара, Юрыя Захаранкі, бізнэсмена 
Віктара Красоўскага, гвалтоўна вы-
крадзеных у 1999 годзе; з 2000 году 
невядомы лёс журналіста Дзьмітрыя 
Завадзкага. Міжнародная і беларуская 
супольнасьць падазраюць у датыч-
насьці да выкраданьняў і магчымых 
забойстваў гэтых людзей вышэйшых 
службовых асобаў Беларусі. 

Артыкул 19. Кожны чалавек 
мае права на свабоду перакана-
ньняў і на свабоднае выказваньне 
іх…

Увядзеньне і навязваньне дзяр-
жаўнай ідэалогіі да мінімуму аб-
межавала свабоду перакананьняў, 
стала ідэйным падмуркам перасьледу 
іншадумцаў. Пачынаючы з 1996 году 
за выказваньне свайго меркаваньня 
людзі проста аказваліся за кратамі, у 
краіне ўсталяваўся інстытут палітыч-
ных зьняволеных. 

У Беларусі ўстаноўлены татальны 
кантроль над інфармацыйнай прасто-
рай, дзяржава манапалізавала боль-
шасьць сродкаў масавай інфармацыі. 
СМІ фактычна пераўтварыліся ў 
прапагандыстаў дзяржаўнай палітыкі: 
з экранаў тэлебачаньня, дзяржаўных 
газетаў, радыё немагчыма пачуць 
альтэрнатыўнага пункту гледжаньня 
на ўнутраную і зьнешнюю палітыку, са-
цыяльныя, эканамічныя і культурныя 
праблемы. Адначасова недзяржаў-
ныя выданьні апынуліся на мяжы 
выжываньня, страціўшы магчымасьць 
друкавацца ў Беларусі, распаўсюдж-
вацца праз падпіску і кіёскі "Белсаюз-
друку"; многія з іх у такіх умовах проста 
перасталі існаваць. 

Артыкул 20. Кожны чалавек 
мае права на свабоду мірных схо-
даў і асацыяцыяў.

Кожны з нас мае права выказаць 
сваё меркаваньне па грамадзказнач-
ных пытаньнях шляхам правядзень-
ня мірных сходаў, аднак рэалізаваць 
гэтае права на практыцы ў Беларусі 
амаль немагчыма. У выніку штогод 
сотні беларусаў арыштоўваюцца, пе-
расьледуюцца ў крымінальным і ад-
міністрацыйным парадку, пры гэтым 
сам факт выхаду ў публічнае месца 
з мэтай выказваньня сваіх поглядаў, 
меркаваньняў і перакананьняў рас-
цэньваецца ўладай як парушэньне. 
Пачынаючы з 2006 году ў краіне 

Менск, 10 сьнежня 2006 году.

Усе маюць роўныя правы

Працяг на стар.5

Міністэрства інфармацыі вынесла 
пісьмовыя папярэджаньні чатыром 
недзяржаўным газетам: "Нашай 
Ніве", "Народнай волі", "КП в Бела-
руси" і "Ва-Банку". Матывацыя – "у 
сувязі з парушэньнямі ў публікацыях 
патрабаваньняў Закону Рэспублікі 
Беларусь "Аб сродках масавай ін-
фармацыі". Усім выданьням указана 
на парушэньні розных артыкулаў 
Закону, але сутнасьць іх адна: пра 
даставернасьць інфармацыі.

У прыватнасьці 16 лістапада было 
вынесенае папярэджаньне юрыдыч-
най асобе, на якую ўскладзеныя 
функцыі рэдакцыі газеты "Наша Ніва" 
– пра недапушчальнасьць парушэньня 
артыкулу 34 вышэйзгаданага Закону.

Заснавальнік газеты "Ва-банкъ" і 
юрыдычная асоба, на якую ўскладзе-
ныя функцыі рэдакцыі газеты, у той 
самы дзень атрымалі папярэджаньне 
пра недапушчальнасьць парушэньня 
артыкулаў 14, 38 і 49.

17 лістапада было вынесенае 
папярэджаньне юрыдычнай асобе, 
на якую ўскладзеныя функцыі рэ-
дакцыі газеты "Народная воля". Ёй 
указваюць на недапушчальнасьць 
парушэньня артыкулу 38 Закону.

І юрыдычная асоба, на якую ўс-
кладзеныя функцыі рэдакцыі газеты 
"Комсомольская правда" в Белорус-
сии", папярэджаная Міністэрствам 

Мінінфармацыі папярэджвае...
інфармацыі пра недапушчальнасьць 
парушэньня артыкулаў 4, 49 Закону 
Республікі Беларусь "Аб сродках 
масавай інфармацыі".

У папярэджаньнях указана вы-
правіць у дзесяцідзённы тэрмін 
парушэньні Закону.

"Народная воля" ліст з папярэ-
джаньнем атрымала 18 лістапада. 
Міністэрства інфармацыі ўгледзела 
ў артыкуле "Не перашкаджай іншым 
адстойваць свабоду" (рубрыка "Кроп-
ка гледжаньня", № № 169–70 ад 29 
кастрычніка) прапаганду экстрэмісц-
кай дзейнасьці. Аўтар публікацыі, які 
падпісаўся Ігарам Драко, жыхар Мен-
ску, дзеліцца сваім меркаваньнем 
адносна таго, як трэба дзейнічаць 
апазіцыі на наступных прэзідэнцкіх 
выбарах. У прыватнасьці, гаворыцца 
пра тое, што ў выпадку фальсіфіка-
цыі вынікаў прэзідэнцкіх выбараў у 
2011 годзе беларусы павінны адстой-
ваць свой выбар на плошчы.

Папярэджаньне, вынесенае выда-
ньню, Андрэй Бастунец назваў "неда-
пушчальным умяшаньнем дзяржавы, 
у дадзеным выпадку Міністэрства 
інфармацыі, у свабоду выказваньня 
меркаваньня". Паводле словаў на-
месьніка старшыні БАЖ, міністэрства 
ўвесь час выносіць папярэджаньні 
недзяржаўным СМІ, аднак, як правіла, 
за тэхнічныя памылкі. Тут жа адразу 

некалькі рэдакцыяў папярэджаныя за 
зьмест выданьняў.

"Народную волю" вінавацяць у 
парушэньні Закону "Аб супрацьдзе-
яньні экстрэмізму", а менавіта ў рас-
паўсюдзе экстрэмісцкіх матэрыялаў. 
Аднак, па-першае, само па сабе гэта 
шырокае выкарыстаньне Закону "Аб 
супрацьдзеяньні экстрэмізму" ўжо 
неаднаразова крытыкавалася з боку 
розных еўрапейскіх структураў, – на-
гадвае А. Бастунец. – Па-другое, сама 
працэдура прызнаньня матэрыялаў 
экстрэмісцкімі тут не была вытрыма-
на. Гэта рашэньне павінен прымаць 
суд, а не Міністэрства інфармацыі. 
Таму я лічу, што парушаны і формы, 
і зьмест закону. 

20 лістапада "Наша Ніва" атрымала 
афіцыйнае тлумачэньне за папярэджа-
ньне, якое было вынесена Міністэрс-
твам інфармацыі 16 лістапада. Падста-
вай для атрыманьня папярэджаньня 
стаў артыкул "Замоўчваньне грыпу 
выклікала эпідэмію панікі". У паведам-
леньні Міністэрства інфармацыі за под-
пісам міністра Уладзіміра Русакевіча 
паведамляецца, што ў адпаведнасьці 
з арт. 34 Закону Рэспублікі Беларусь 
"Аб сродках масавай інфармацыі" 
журналіст сродку масавай інфармацыі 
абавязаны праверыць сапраўднасьць 
атрыманых ім дадзеных для распаўсю-
ду дакладнай інфармацыі.

Медыя-эксьперты канстатуюць, 
што сітуацыя з СМІ у Беларусі па-ра-
нейшаму залежыць не ад закону, а ад 
палітычных дзеяньняў з боку ўлады.

Днямі незалежная журналістка 
і праваабаронца з Бярозы Тамара 
Шчапёткіна атрымала позву з запра-
шэньнем зьявіцца 25 лістапада на 
"размову" у раённую пракуратуру. Калі 
Тамара Шчапёткіна патэлефанавала 
ў ведамства і пацікавілася, да якой 
размовы ёй рыхтавацца, пракурорскі 
супрацоўнік проста адказаў: незакон-
ная журналісцкая дзейнасьць.

У той жа час журналістка Ірына 
Халіп заявіла, што цягам апошніх 
некалькіх дзён на яе электронную 
пошту прыйшлі лісты пагрозьлівага 
характару. А 24 лістапада ўвечары 
ёй патэлефанаваў невядомы, які 
"параіў" Ірыне Халіп сьцішыць жур-
налісцкі пыл і не выходзіць з дому. 
Перыядычна зьяўляецца інфарма-
цыя пра тое, што той ці іншай газеце 
адмовілі ў рэгістрацыі.

Што ж адбываецца з беларускімі 
СМІ, свабодай слова і правам на 
журналісцкую прафесію, Euramost.
org даведаўся ў намесьніка старшыні 
Беларускай асацыяцыі журналістаў, 
юрыста Андрэя Бастунца.

– Што, на ваш погляд, адбыва-
ецца: журналісты ў пошуках сен-
сацыяў нагнятаюць абстаноўку 
ці штосьці ня тое адбываецца з 
беларускай журналістыкай?

Андрэй БАСТУНЕЦ: 

"Сітуацыя ў СМІ застаецца дрэннай"
– Пасьля тых паказальных кро-

каў пра лібералізацыю ў сферы 
СМІ, якія былі зроблены дзяржавай 
летась і цягам некалькіх месяцаў 
гэтага году, сітуацыя засталася на 
"мёртвай кропцы". А зараз, хутчэй, 
пачала адкочвацца ў адваротным 
накірунку. Для таго, каб у гэтым 
пераканацца, дастаткова ўзгадаць 
пра тое, як перашкаджалі працы 
журналістаў падчас акцыяў апазіцыі 
ў верасьні-кастрычніку гэтага году. 
Не зарэгістравана 6 выданьняў. Два 
з іх адмову ў рэгістрацыі атрымалі 
двойчы. Вынесеныя 4 папярэджаньні 
4-м выданьням. У той жа час – маг-
чыма, пра гэта і рана казаць – але, 
магчыма, нейкія крокі наперад яшчэ 
будуць. Таму, сітуацыя неадназнач-
ная. Тое, што яна напружаная, што 
ўмовы працы беларускіх журналістаў 
і беларускіх СМІ не адпавядаюць між-
народным стандартам, гэта дакладна 
на сто адсоткаў. Але крок за крокам 
магчымы рух наперад.

– Якія рэальныя крокі наперад 
вы можаце прадказаць хоць бы на 
50 адсоткаў верагоднасьці?

– Я прадказваю, што ў самы 
найбліжэйшы час тры рэгіянальныя 
СМІ вернуцца ў сетку распаўсюду. 
Не самыя ўплывовыя, не з самымі 
вялікімі тыражамі, але – вернуцца.

– У вас ёсьць прычыны лі-
чыць, што гэтае пытаньне вы-
рашыцца станоўча?

– Так, ёсьць інфармацыя, якая 
дае падставы на гэта спадзявацца.

– Як вы лічыце – ці не губля-
юцца гэтыя "крокі наперад" на 
фоне астатніх, ня вельмі прыем-
ных вестак з жыцьця беларускай 
журналістыкі?

– Гэта тая рэальнасьць, у якой 
мы існуем. Але самае галоўнае – мы 
бачым, што сітуацыя з СМІ залежыць 
не ад закону, а ад нейкіх палітычных 
дзеяньняў з боку ўлады.

1948 году Генасамблея Аргані-
зацыі Аб’яднаных Нацыяў прыняла 
Усеагульную дэкларацыю правоў 
чалавека. Стваральнікамі Дэклара-
цыі былі сябры Камісіі ААН па правах 
чалавека, створанай 16 лютага 1946 
году. Старшынёй камісіі стала ўдава 
прэзідэнта ЗША Франкліна Рузвельта 
– Элеанора, якая мела заслужаны 
міжнародны аўтарытэт барацьбіта 
за правы чалавека.

"Усе людзі нараджаюцца сва-
боднымі і роўнымі ў сваёй годнасьці 
і правах. Яны надзеленыя розумам 
і сумленьнем і павінныя ставіцца 
адзін да аднаго ў духу братэрства", 
– гучыць першы артыкул Дэкларацыі 
правоў чалавека.

На гэтай высокай гуманістычнай 
ноце гучаць і астатнія – усе 30 арты-
кулаў Дэкларацыі, якія абвяшчаюць і 
абараняюць самыя галоўныя, база-
выя правы чалавека.

Гэты выбітны дакумент, які Эле-
анора Рузвельт назвала Вялікай 
Хартыяй вольнасьцяў для ўсяго 
чалавецтва, быў прыняты на пасе-
джаньні Генеральнай Асамблеі ААН 
пераважнай большасьцю галасоў 
краінаў-удзельніцаў, толькі пры 10 
краінах, якія ўстрымаліся або што га-
ласавалі супраць (рэзалюцыя №217 
ад 10 сьнежня 1948 году).

Сярод апошніх быў і Савецкі 
Саюз. І толькі пасьля далучэньня 
СССР у 1976 годзе да Міжнароднага 
пакту аб эканамічных, сацыяльных і 
культурных правах і да Міжнароднага 
пакту аб грамадзянскіх і палітычных 
правах, якія ствараліся на аснове 
палажэньняў Дэкларацыі і сталі аба-
вязковымі для выкананьня ўсімі іх 
падпісантамі, таталітарная дзяржава 
фармальна ўвайшла ў кола краінаў, 
якія прызнавалі і абавязваліся вы-
конваць правы чалавека.

Усеагульная дэкларацыя правоў 
чалавека стала падставай для шэра-
гу дакументаў Нарады па бясьпецы і 
супрацоўніцтве ў Еўропе (Хельсінкі, 
1975 год). У прыватнасьці, той іх час-
ткі, якая датычылася гуманітарных 
сфераў: культуры, адукацыі, абмену 
інфармацыяй, кантактаў паміж лю-
дзьмі і г. д.

Як вядома, гэтыя дакументы і 
кантроль за іх практычным выкана-
ньнем сталі асновай для дзейнасьці 
дысідэнцкіх праваабарончых Хель-
сінскіх групаў у Савецкім Саюзе. 
Так высокія і справядлівыя ідэі пера-
адольвалі зло і няпраўду, зьмянялі 
сьвет да лепшага.

Па дадзеных ААН, цяпер Дэкла-
рацыя перакладзеная больш чым на 
300 моваў сьвету, яна стала адным 
з самых распаўсюджаных тэкстаў 
у сусьветнай гісторыі. У шматлікіх 
канстытуцыях краінаў сьвету, у 
першую чаргу тых, якія прымаліся 
пасьля Другой сусьветнай вайны 

і стварэньня ААН, у той ці іншай 
форме прысутнічаюць ідэі першага 
артыкулу Дэкларацыі.

У гонар прыняцьця Дэкларацыі 
10 сьнежня абвешчанае ААН Сусь-
ветным днём правоў чалавека, які 
адзначаецца з 1950 году. У адмыс-
ловай рэзалюцыі па гэтым пытаньні 
Генеральная асамблея ААН адзна-
чыла: "Усеагульная дэкларацыя пра-
воў чалавека зьяўляецца значным 
крокам наперад на шляху прагрэсу 
чалавецтва".

Штогод 10 сьнежня ў Беларусі 
праходзяць мірныя акцыі пратэсту. 
Беларусы выходзяць на вуліцы, 
праводзяць мітынгі, пікеты, шэсьці 
і патрабуюць ад уладаў спыніць 
татальнае зьневажаньне правоў і 
свабодаў чалавека.

10 снежня 2002 году Міжна-
родны дзень правоў чалавека быў 
адзначаны ў Менску акцыяй у па-
мяць аб палітычна рэпрэсаваных 
беларусах. Больш чым дзьвесьце 
чалавек прыйшлі на Кастрычніцкую 
плошчу сталіцы з партрэтамі бясь-
сьледна зьніклых палітыкаў Віктара 
Ганчара і Юрыя Захаранкі, журналіс-
та Зьміцера Завадзкага, бізнэсмена 
Анатоля Красоўскага, асуджаных 
журналістаў Паўла Мажэйкі і Міколы 
Маркевіча, памерлага пры загад-
кавых акалічнасьцях віцэ-сьпікера 
Вярхоўнага Савету 13-га скліканьня 
Генадзя Карпенкі, актывіста Зубра 
Андрэя Зайцава, даведзенага да 
самагубства супрацоўнікамі КДБ.

10 сьнежня 2003 году ў Менску 
прайшла акцыя "Мы памятаем" у 
абарону правоў чалавека і ў памяць 

аб зьніклых у Беларусі людзях. 
Ініцыятарам акцыі выступілі жонкі 
зьніклых Сьвятлана Завадзкая і 
Ірына Красоўская. 500 чалавек сталі 
ланцугом на прасьпекце Скарыны з 
запаленымі сьвечкамі і партрэтамі 
Юрыя Захаранкі, Віктара Ганчара, 
Анатоля Красоўскага і Зьміцера 
Завадзкага. Нягледзячы на мірны 
характар акцыі, людзьмі ў цывільным 
была арыштаваная актывістка Хар-
тыі’97, журналіст Натальля Каляда. 
Супрацоўнікі міліцыі, апранутыя ў 
цывільнае, спрабавалі перашкодзіць 
правядзеньню акцыі.

10 сьнежня 2004 году сотні 
людзей вышлі на Кастрычніцкую 
плошчу Менску з партрэтамі зьнік-
лых у Беларусі лідэраў беларускай 
апазіцыі і журналіста, памерлага 
пры загадкавых акалічнасьцях віцэ-
сьпікера Вярхоўнага Савету 13-га 
скліканьня Генадзя Карпенкі і палі-
твязьня Міхаіла Марыніча. Удзель-
нікі акцыі трымалі транспаранты 
"Лукашэнка! Дзе Ганчар, Красоўскі, 
Завадзкі?!", "Свабоду Марынічу!", 
"Свабоду палітвязьням!", "Сёньня 
Украіна, заўтра Беларусь!", "Мож-
на сфальсіфікаваць выбары, але 
нельга схаваць праўду". На руках 
шматлікіх з іх, у знак салідарнась-
ці з рэвалюцыяй ва Украіне, былі 
завязаныя аранжавыя стужачкі, 
некаторыя трымалі сьцягі Еўрапей-
скага Саюзу. Акцыя працягнулася 
каля будынку КДБ. На ўваходных 
дзвярах ва ўстанову ўдзельнікі 
акцыі прыляпілі партрэты зьніклых 
апазіцыянераў.

10 сьнежня 2005 году вядомыя 

Кожны чалавек 
мае права на... свабоду

Менск, 10 сьнежня 2006 году.

 №16 (259)
беларускія праваабаронцы распаў-
сюджвалі ў цэнтры Менску справаз-
дачу сьпецыяльнага дакладчыка па 
Беларусі Камітэту па справах правоў 
чалавека ААН Андрыяна Сяверына 
аб сітуацыі з правамі чалавека ў 
Беларусі. Нагадаем, што беларускія 
ўлады забаранілі Сяверыну ўезд на 
тэрыторыю Беларусі падчас падрых-
тоўкі ім гэтай справаздачы.

10 сьнежня 2006 году ў Менску 
была разагнаная акцыя салідарна-
сьці з палітвязьнем Аляксандрам 
Казуліным, які да таго часу ўжо 52 
дні галадаў у віцебскай выпраўлен-
чай калоніі. Больш за 50 чалавек 
вышлі на Кастрычніцкую плошчу 
Менску з партрэтамі палітвязьня, 
расьцяжкамі, плакатамі і скандавалі 
"Свабоду Казуліну!". Па дадзеных 
праваабаронцаў, былі затрыманыя 
30 чалавек. Сярод іх – намесьнік 
старшыні Аб’яднанай грамадзянс-
кай партыі Валянціна Палевікова, 
праваабаронцы Алесь Бяляцкі, 
Валянцін Стэфановіч, Алесь Каліта. 
Супрацоўнікі АМАПу пры разгоне ак-
цыі білі людзей дубінкамі па нагах.

10 сьнежня 2007 году тысяча 
прадпрымальнікаў выйшла на вуліцы 
Менску і прайшла ад Кастрычніцкай 
плошчы да плошчы Незалежнасьці, 
каб перадаць уладам патрабаваньне 
даць свабоду прыватнаму бізнэсу і 
адмяніць дыскрымінацыйныя ўказы 
Аляксандра Лукашэнкі.

10 сьнежня 2008 году на прась-
пекце Незалежнасьці ў Менску былі 
арыштаваныя праваабаронцы, якія 
распаўсюджвалі Дэкларацыю правоў 
чалавека з нагоды 60-годзьдзя яе 
прыняцьця. Усяго, разам з моладзе-
вымі актывістамі, якія распаўсюдж-
валі дэкларацыю, былі затрыманыя 
больш за 20 чалавек. Сярод затры-
маных – Алесь Бяляцкі, Уладзімір 
Лабковіч, Алег Мацкевіч, Марына 
Статкевіч, Сяргей Сыс.

"Мы раздавалі мінакам Дэкларацыі 
правоў чалавека і інфармацыйныя 
ўлёткі аб парушэньнях правоў чалаве-
ка ў Беларусі. На жаль, акцыю не атры-
малася правесьці так, як планавалася. 

Нас затрымалі супрацоўнікі міліцыі ў 
цывільным і адвезьлі ў Цэнтральны 
РУУС, дзе пратрымалі тры гадзіны. У 
нас перапісалі пашпартныя зьвесткі і 
вызвалілі без якіх-небудзь тлумачэнь-
няў", – кажа Алесь Бяляцкі.

Супрацоўнікі міліцыі не пажадалі 
назваць сябе, хаця па законе абавя-
заныя прад’явіць дакументы. Пра-
ваабаронцаў і актывістаў вызвалілі 
без складаньня пратаколаў. Пры 
затрыманьні да іх ужывалі сілу.

"Цяжка сказаць, хто менавіта нас 
затрымліваў, паколькі яны былі ў 
цывільным. Супрацоўнікі міліцыі не 
назваліся, хаця іх пра гэта прасілі. 
Яны вельмі груба сябе паводзілі, 
штурхалі дзяўчат", – дадаў Алесь 
Бяляцкі.

У акцыі прымала ўдзел каля 
30 праваабаронцаў і моладзевых 
актывістаў.

 Таксама ў гэты дзень у Гародні 
праваабаронцы правялі акцыю, 
прысьвечаную 60-годзьдзю прыняць-
ця дэкларацыі правоў чалавека. Суп-
рацоўнікі АМАПу затрымалі Віктара 
Сазонова, Уладзіміра Хільмановіча, 
Яна Романа, Алега Калінкава і іншых 
удзельнікаў акцыі.

замацавалася практыка прэвентыў-
ных затрыманьняў грамадзянаў на-
пярэдадні масавых мерапрыемстваў 
з традыцыйна абразьлівым абвінава-
чаньнем у "дробным хуліганстве".

Права на асацыяцыю з аднадум-
цамі значна абмежаванае ў Беларусі. 
Асноўную ўвагу дзяржава надае 
стварэньню праўладных грамадзкіх 
аб’яднаньняў, абмяжоўваючы дзейна-
сьць незалежных. Масавая "зачыстка" 
недзяржаўных арганізацыяў, якая па-
чалася ў 2003 годзе, нанесла вялікія 
страты грамадзянскай супольнасьці: 
праз суды былі ліквідаваныя сотні 
незалежных няўрадавых арганізацы-
яў, сярод якіх моладзевыя, праваа-
барончыя, асьветніцкія і іншыя. Гэта 
прывяло да дэлегалізацыі значнай 
часткі грамадзкага сектару, што вы-
клікае асаблівую занепакоенасьць у 
сувязі з наяўнасьцю крымінальнай 
адказнасьці за прыналежнасьць і 
дзейнасьць ад імя незарэгістраванай 
грамадзкай арганізацыі (артыкул 193.1 
Крымінальнага кодэксу). За  два гады 
па абвінавачаньні ў падобным "зла-
чынстве" было асуджана 14 чалавек, 
пяцёра з якіх былі пазбаўленыя волі. 

Артыкул 8. Кожны чалавек 
мае права на эфектыўнае аднаў-
леньне ў правах кампетэнтнымі 
нацыянальнымі судамі ў выпадках 
парушэньня ягоных асноўных пра-
воў, прадастаўленых яму кансты-
туцыяй ці законам.

На сёньня ў Беларусі адсутнічае 
незалежная судовая сістэма як са-
мастойная галіна ўлады. Гэта робіць 
фактычна немагчымай абарону пару-
шаных правоў грамадзянаў у судовым 
парадку, пазбаўляе грамадзянаў 
краіны права на незалежнае і справяд-
лівае судовае разьбіральніцтва, абмя-
жоўвае доступ да правасудзьдзя.

 
За сістэматычныя і грубыя па-

рушэньні правоў чалавека кіраўніцтва 
Беларусі на працягу многіх гадоў 
 зьяўляецца аб’ектам жорсткай крыты-
кі з боку ўплывовых міжнародных 
арганізацыяў. Пачынаючы з 2003 году 
Генеральная Асамблея ААН прыняла 
пяць рэзалюцыяў па сітуацыі з правамі 
чалавека ў нашай краіне, настойліва 
заклікаючы беларускі ўрад выправіць 
сітуацыю і забясьпечыць выкананьне 
ўзятых на сябе абавязацельстваў у 
гэтай галіне. За масавыя парушэньні 
правоў чалавека супраць вышэйшых 
службовых асобаў Беларусі, уключа-
ючы прэзідэнта, былі ўжытыя санкцыі, 
у тым ліку – забарона на ўезд на тэры-
торыю краінаў Еўрасаюзу.

Пасьлядоўная пазіцыя міжнарод-
най супольнасьці вымусіла беларускі 
ўрад зрабіць канкрэтныя крокі дзеля 
паляпшэньня сітуацыі з правамі 
чалавека. У гэтай сітуацыі зьявіўся 
асьцярожны аптымізм, што рэальныя 
крокі па паляпшэньні сітуацыі з пра-
вамі чалавека і дэмакратыяй у краіне 
працягнуцца.

Пачатак на стар.2

Усе маюць 
роўныя правы

Менск, 10 сьнежня 2008 году.

Менск, 10 сьнежня 2007 году.

У Драгічынскім раёне працягва-
юцца забойствы пажылых жанчын. 
І ў некаторых СМІ ўжо прагучалі на-
мёкі на "цыганскі сьлед": аналагічныя 
забойствы адбываліся ў гэтым раёне 
на працягу 2007 году. Злачынцы пака-
раныя. 30-гадовы жыхар раёна Васіль 
Юзэпчук асуджаны да сьмяротнай 
кары, а яго 28-гадовы зямляк Сяргей 
Гучэнка – да пажыцьцёвага зьняво-
леньня. Зьяўленьне новага забойства 
з падобным почыркам ня можа не 
насьцярожваць праваабаронцаў.  

У справе Юзэпчука і Гучэнкі судом 
было ўстаноўлена, што з лістапада 
2007 году па студзень 2008 году зла-
чынцы ўчынілі ў Драгічынскім раёне 
чатыры забойствы пажылых адзінокіх 
жанчынаў. Яшчэ два аналагічныя за-
бойствы Юзэпчук учыніў у адзіночку.

Усе гэтыя забойствы ўчыняліся з 
адной мэтай – завалоданьне грашо-
вымі сродкамі ахвяраў. Пяці з жанчы-
наў было больш за 70 гадоў. 

Ужо пасьля таго, як сьмяротны 
прысуд Юзэпчуку ўступіў у сілу, 13 
лістапада, у Драгічынскім раёне зноў 
было ўчыненае падобнае забойства. 
Знойдзена цела 85-гадовай жыхаркі 
вёскі Гутава. Паводле эксьпертызы, 
жанчына таксама была задушаная. Па 
падазрэньні ў забойстве затрыманыя 
дзьве 24-гадовыя жанчыны, адна з 
якіх зьяўляецца грамадзянкай Расіі.

Падабенствы абодвух выпадкаў 
відавочныя. Ахвяры – пажылыя жан-

Злачынцы пакараныя, 
а забойствы працягваюцца?

чыны з розных вёсак Драгічынскага 
раёну. Усе яны задушаныя з мэтай 
завалоданьня маёмасьцю. Таму пы-
таньне напрошваецца само па сабе: 
злачынцы пакараныя, а забойствы 
працягваюцца?

У дадзеным выпадку, улічваючы 
недасканаласьць судовай сістэмы 
Беларусі, праваабаронцы не вы-
ключаюць судовай памылкі ў справе 
Юзэпчука. Тым больш, як зазначае 
віцэ-прэзідэнт Міжнароднай федэ-
рацыі правоў чалавека Алесь Бяляцкі, 
насьцярожвае той факт, што гаворка 
ідзе пра жыцьцё чалавека.

"Гэта сітуацыя выклікае дзіўныя 
пачуцьці і падазрэньні, бо мы, права-
абаронцы, неаднаразова казалі, што 
судовая сістэма і сістэма расьсьле-
даваньня злачынстваў у Беларусі 
недасканалая. Як і ў іншых краінах, у 
Беларусі ёсьць пэўны працэнт судо-
вых памылак і памылак у расьсьле-
даваньнях справаў. Вядомыя сітуацыі, 
да прыкладу, у Вялікабрытаніі, калі 
людзей адпускаюць пасьля таго, як 
яны адседзелі за кратамі па гадоў 
17, паколькі пазьней высьвятляецца, 
што іх віна была даказаная недастат-
кова. У Беларусі таксама вядомыя 
такія справы. Гэта знакамітая справа 
Міхасевіча, пра якую мы заўсёды 
ўзгадваем і якая пацьвярджае, што 
момант судовых памылак прысутні-
чае. Тым больш небясьпечныя і вы-
клікаюць асаблівую трывогу сітуацыі, 

у якіх размова ідзе пра прысуды, што 
ня маюць зваротнай сілы, пра сьмя-
ротныя прысуды", – падкрэсьлівае 
праваабаронца. 

У зьвязку са справай Юзэпчука А. 
Бяляцкі ўзгадвае іншыя крымінальныя 
справы, дзе ад сьледчых органаў і су-
довых рашэньняў залежалі чалавечыя 
жыцьці. 

"Новае забойства якое, на жаль, ад-
былося ў Драгічынскім раёне, наводзіць 
вось на якія думкі. Было б злачынствам 
у дадзенай сітуацыі прыводзіць сьмя-
ротны прысуд Юзэпчуку ў выкананьне, 
да канца не разабраўшыся з чарговымі 
выпадкамі. Прычым, вяртаючыся да 
справы Міхасевіча, мы памятаем, як 
сьледчыя фабрыкавалі крымінальныя 
справы супраць розных людзей. Вельмі 
не хацелася б, каб сітуацыя з фабрыка-
ваньнем працягвалася. І зноў жа, у нас 
як прыклад ёсьць магілёўскі выпадак, 
калі людзей ледзь не расстралялі, бо 
пракуратура фактычна выступіла з пат-
рабаваньнем вынесьці сьмяротны пры-
суд. І толькі прынцыповая пазіцыя суда 
змагла разбурыць гэтую справу. Мне 
падаецца, што мы зноў сутыкнуліся з 
пытаньнем сьмяротнага пакараньня, 
якое патрабуе прыняцьця тэрміновых 
рашэньняў", – агучыў пазіцыю права-
абаронцаў А. Бяляцкі. 

 Таксама віцэ-прэзідэнт FIDH 
дадае, што адносна сьмяротнага 
пакараньня беларускім уладам варта 
было б пераняць досьвед Расіі па 
гэтай праблеме:  

"Гэта вельмі ўзважаны і разумны 
прыклад. І няхай бы наш Канстытуцый-
ны суд павучыўся ў дадзеным выпадку 
ў Канстытуцыйнага суда Расіі таму, як 
трэба бараніць правы грамадзянаў 
сваёй краіны".

Праваабаронцы "Вясны" атры-
малі чарговы адказ на свой зварот 
датычна рэгістрацыі скаргаў асуджа-
ных да вышэйшай меры пакараньня 
Васіля Юзэпчука і Андрэя Жука ў 
Камітэце па правах чалавека ААН. 
Адказ даслала Генеральная праку-
ратура.

Пракурор аддзела дзяржаўнага 
абвінавачваньня і касацыйнай вы-
творчасьці Генпракуратуры Гаўры-
ленка паведамляе: "Правам звароту 
з надзорнай скаргай валодаюць 
асуджаны, яго абаронца, пацярпелы, 
грамадзянскі адказчык ці іх прад-
стаўнікі… Паколькі аўтары ліста не 
зьяўляюцца ўдзельнікамі крыміналь-
нага працэсу, скарга пакідаецца без 
разгляду". 

З гэтага паведамленьня вынікае, 
што сутнасьць звароту правааба-
ронцаў, на жаль, засталася незразу-
мелай для работнікаў Генеральнай 
пракуратуры.

"З адказу пракуратуры бачна, 
што нас не зусім зразумелі ў Гене-
ральнай пракуратуры. Таму што 
мы не зьбіраліся абскарджваць 
 сьмяротныя прысуды, вынесеныя 
па справах Юзэпчука і Жука ў па-
радку пракурорскага нагляду", – ка-

Праявіце гуманізм
Асуджаны да сьмяротнага пака-

раньня Андрэй Жук падаў прашэньне 
аб памілаваньні. Адпаведны зварот 
на імя прэзідэнта Беларусі быў на-
кіраваны 13 лістапада. Памілаваньне 
– прадугледжаная дзеючым закана-
даўствам працэдура. І на сёньня ў 
сітуацыі А. Жука гэта амаль адзіная 
магчымасьць захаваць яму жыцьцё. 

Праваабаронцы Беларусі таксама 
настойваюць на памілаваньні А. Жука. 
"Мы як праваабаронцы заклікаем бела-
рускія ўлады праявіць гуманізм. З про-
сьбай аб памілаваньні да прэзідэнта 
зьвярнуліся ў адкрытым лісьце і сваякі 
Андрэя Жука. Хоць гэты зварот і ня 
цягне ніякіх юрыдычных наступстваў, 
але мы спадзяемся, што да гэтага ліста 
ўлады таксама прыслухаюцца", – ад 
імя праваабаронцаў зазначыў сябра 
ПЦ "Вясна" Валянцін Стэфановіч.

"Памілаваньне Жука стала б доб-
рай перадумовай для ўвядзеньня 
мараторыю на сьмяротнае пакара-
ньне, і Беларусь сапраўды зрабіла б 
дзейсны крок на шляху да паляпшэ-
ньня сваіх стасункаў з Еўрасаюзам, з 
Радай Еўропы. Паколькі Рада Еўропы 
чакае ад Беларусі мараторыю, то ў 
такім выпадку еўрачыноўнікі былі 
б гатовыя разгледзяць пытаньне аб 
аднаўленьні статусу сьпецыяльна 
запрошанага для Беларусі, замаро-
жанага з 1996 году. Мы ў чарговы раз 
заклікаем беларускія ўлады да ўвяд-
зеньня мараторыю на сьмяротнае 
пакараньне", – дадаў В. Стэфановіч.

У Генпракуратуры не зразумелі 
сутнасьці ліста праваабаронцаў

ментуе сябра ПЦ "Вясна" Валянцін 
Стэфановіч.

Накіроўваючы гэты ліст, права-
абаронцы мелі намер усяго толькі 
праінфармаваць Генпракуратуру аб 
тым, што офіс Вярхоўнага камісара 
ААН выставіў Беларусі патраба-
ваньне не выконваць сьмяротныя 
прысуды, пакуль справы абвінава-
чаных знаходзяцца на разглядзе ў 
Камітэце па правах чалавека ААН. 
Гэтае патрабаваньне вынікае з 
міжнародных пагадненьняў, заклю-
чаных Рэспублікай Беларусь. 

"Мы зьвярнуліся да іх са зва-
ротам, у якім праінфармавалі, што 
скаргі зарэгістраваныя ў Камітэце 
ААН і што згодна з міжнародны-
мі дамовамі дзяржава ня мусіць 
выконваць сьмяротныя прысуды 
да разгляду Камітэтам скаргаў па 
сутнасьці. Сутнасьць жа адказу ў 
тым, што мы ня маем права і не 
ўпаўнаважаныя падаваць нагляд-
ныя скаргі па гэтых прысудах. А 
мы не зьбіраліся гэтага рабіць. 
Атрымліваецца – ці пракуратура 
няўважліва чытала наш зварот, ці, 
можа быць, кепска разумее па-бе-
ларуску, ці проста напісала адпіску", 
– патлумачыў праваабаронца.

Палата прадстаўнікоў прыняла ў 
першым чытаньні законапраект "Аб 
унясеньні дапаўненьняў і зьмянень-
няў у некаторыя законы Рэспублікі 
Беларусь па пытаньнях правядзеньня 
выбараў і рэферэндумаў і аб прызна-
ньні страціўшым сілу закону "Аб Цэнт-
ральнай камісіі Рэспублікі Беларусь па 
выбарах і правядзеньні рэспублікан-
скіх рэферэндумаў". 30 лістапада за 
гэты законапраект прагаласавалі ўсе 
104 парламентарыі, якія бяруць удзел 
у пленарным пасяджэньні сесіі.

Законапраект зьмяняе пара-
дак фарміраваньня выбарчых ка-
місіяў. Замацавана ўключэньне ў іх 
склад адной траціны прадстаўнікоў 
палітычных партыяў і грамадзкіх 
аб’яднаньняў. Выканкамы ня маюць 
права ўключаць сваіх прадстаўнікоў 
у склад выбарчых камісіяў, а дзярж-
чыноўнікі могуць займаць ня больш 
адной траціны іх складу.

Суб’екты, якія вылучылі сваіх 
прадстаўнікоў у выбарчыя камісіі, 
надзяляюцца правам прысутнічаць на 
пасяджэньнях мясцовых выканаўчых 
камітэтаў і прадстаўнічых органаў пры 
рашэньні імі пытаньняў утварэньня 
выбарчых камісіяў. Рашэньні такіх 
пасяджэньняў можна абскардзіць у 
судзе.

Спрашчаецца парадак вылучэнь-
ня кандыдатаў, у тым ліку ад палітыч-
ных партыяў.

Так, палітычная партыя можа вы-
лучаць кандыдата па любой выбарчай 
акрузе, незалежна ад існаваньня на яе 
тэрыторыі партыйных структураў.

З заканадаўства выключана нор-
ма, якая прадпісвае завярэньне под-
пісаў, сабраных членамі ініцыятыўных 
групаў, у выканкаме. Зьменшана коль-
касьць падставаў для прызнаньня 
подпісаў несапраўднымі.

Спрашчаецца парадак правя-
дзеньня перадвыбарных сустрэчаў з 
выбаршчыкамі ў выглядзе масавых 
сходаў, пікетаў. Кандыдаты маюць 
права праводзіць масавыя мерапры-
емствы па перадвыбарнай агітацыі ў 
паведамляльным парадку ў сьпецы-
яльна адведзеных для гэтага месцах, 
а таксама магчымасьць ажыцьцяў-
ляць сумесную агітацыю.

Пры датэрміновым галасаваньні 
па выніках кожнага дня галасава-
ньня будзе складацца пратакол аб 
колькасьці грамадзян, якія атрымалі 
выбарчыя бюлетэні.

Падчас правядзеньня мясцовых 
выбараў выключаецца парог яўкі 
выбаршчыкаў, неабходны для прызна-
ньня таго, што выбары ў мясцовыя 
саветы адбыліся.

Падчас правядзеньня парламенц-
кіх і прэзідэнцкіх выбараў прадугле-
джана стварэньне індывідуальных 
фінансавых фондаў. Для кандыдатаў 
ў дэпутаты Палаты прадстаўнікоў іх 
максімальны памер складае 1 тысячу 
базавых велічыняў, для кандыдата 
ў прэзідэнты – 3 тысячы базавых 
велічыняў.

Падставаў для аптымізму няма
Ці будуць цяпер выбары ў Беларусі празрыстымі і свабоднымі? 

Законапраект прадугледжвае 
ўключэньне ў Выбарчы кодэкс пала-
жэньняў дэкрэтаў прэзідэнта аб чле-
нах ЦВК з правам дарадчага голасу і 
аб дэклараваньні даходаў і маёмасьці 
кандыдатаў у прэзідэнты Беларусі і іх 
блізкіх сваякоў, а таксама норм закону 
"Аб Цэнтральнай камісіі Рэспублікі 
Беларусь па выбарах і правядзеньні 
рэспубліканскіх рэферэндумаў".

Як заявіла кіраўнік ЦВК Беларусі 
Лідзія ЯРМОШЫНА, законапраект 
"будзе садзейнічаць паляпшэньню 
беларускага заканадаўства". "Са-
мае галоўнае тычыцца найперш 
узмацненьня грамадзкага кантролю, 
аблягчэньня спосабаў вылучэньня і 
ўдзелу ў выбарах для кандыдатаў і 
партыяў, а таксама ўзмацненьня на-
грузкі на выбарчыя камісіі", – сказала 
Ярмошына.

Беларускія праваабаронцы заяў-
ляюць, што пра планаваныя зьмены 
Выбарчага кодэкса вядома крыху, 
паколькі сам праект разглядаўся ў за-
крытым рэжыме, але тое, што вядома 
– не выклікае аптымізму.

"Працэс выпрацоўкі гэтых зьменаў 
праходзіў у закрытым рэжыме для бе-
ларускай грамадзкасьці і зацікаўленых 
суб’ектаў – грамадзкіх арганізацыяў 
і апазіцыйных палітычных партыяў. 
Адзінае, нам вядома, што былі нейкія 
кансультацыі БДІПЧ АБСЕ і беларускіх 
уладаў з гэтай нагоды. Я раблю такія 
высновы са словаў афіцыйных прад-
стаўнікоў. Нам вядома, што такія кан-
такты былі ўвесну гэтага году і ад тых 
часоў, падобна, нічога з еўрапейцамі 
не абмяркоўвалася. Так што, што там 
выпрацоўвалася, хто што прапаноў-
ваў – нам невядома. Законапраект, 
які паступіў у Палату прадстаўнікоў, 
таксама ніхто з дэмакратычнай гра-
мадзкасьці ня бачыў", – заявіў   юрыст 
праваабарончага цэнтру "Вясна" Ва-
лянцін СТЭФАНОВІЧ.

Праваабаронца прааналізаваў 
кожную з унесеных у Выбарчы кодэкс 
зьменаў:

"Меркаваць штосьці пра гэтыя 
зьмены я магу са словаў старшыні 
ЦВК Л. Ярмошынай і часткова са 
словаў А. Лукашэнкі. Я ведаю, што 
прапаноўвалася занесьці зьмены ў 
артыкул, датычны фондаў кандыда-
таў, якія дазволяць выкарыстаць ня 
толькі тыя грошы, што выдаюцца з 
бюджэту, але і асабістыя сродкі. Але, 
па-першае, там усталяваны ліміт. Па-
другое, як гэта будзе працаваць, уліч-
ваючы, што ананімнае спонсарства ў 
нас забаронена, і замежная дапамога 
таксама забараняецца. Незразумела, 
ці знойдуцца такія грамадзяне, якія не 
пабаяцца адкрыта фінансаваць апазі-
цыйных кандыдатаў, не пабаяцца 
наступных санкцыяў з боку кантралю-
ючых органаў? Затое гэтая папраўка 
легалізуе адміністрацыйны рэсурс і 
праўрадавыя кандыдаты цяпер, бу-
дуць адкрыта фінансавацца.

Далей – сустрэчы з выбаршчыкамі 

можна будзе праводзіць па-за рамкамі 
закону аб масавых мерапрыемствах. 
Але гэта практыка была такой да 
нядаўняга часу. У Выбарчым кодэксе 
казалася, што сустрэчы з выбарш-
чыкамі праходзяць у любой зручнай 
форме, але ўсё роўна ЦВК заяўляў, 
што такія сустрэчы павінны праходзіць 
у адпаведнасьці з Законам аб масавых 
мерапрыемствах. Мы на гэта казалі, 
што ЦВК ня мае права так шырока 
тлумачыць Выбарчы кодэкс. Гэта зна-
чыць, тут нічога новага не адбылося 
– гэта вяртаньне назад.

Акрамя таго, здаецца планавала-
ся, што пасьля кожнага дня датэрмі-
новага галасаваньня будуць выве-
швацца сьпісы тых, хто датэрмінова 
прагаласаваў. Але як гэта паўплывае 
на само датэрміновае галасаваньне, 
якое выклікае шмат крытыкі, незра-
зумела. Мы заўсёды заяўлялі, што 
ад датэрміновага галасаваньня трэба 
ўвогуле адмовіцца, бо яно праходзіць 
пад прымусам. Колькасьць тых, хто 
датэрмінова прагаласаваў, складае 
каласальную лічбу, і адбываюцца 
маніпуляцыі з вынікамі.

Планавалася таксама, што камісія 
будзе выдаваць назіральнікам копію 
з вынікамі галасаваньня, падпісаную 
чальцамі камісіі і змацаваную пячат-
каю. Вельмі часта выходзіць, што 
чальцы камісіі робяць шмат памылак: 
то бюлетэні ў іх лішнія, то іх наогул бра-
куе. У пэўнай ступені будзе кантроль, 
але з іншага боку, калі фармаваньне 
камісіі будзе адбывацца як раней, то 
праверыць лічбы выдадзенай копіі 
будзе немагчыма, да таго ж, калі на-
зіральнікаў ня будуць падпускаць да 
падліку галасоў.

І самая галоўная запланаваная 
зьмена – пры фармаваньні выбар-
чых камісіяў адну траціну павінны 
складаць прадстаўнікі грамадзкіх ар-
ганізацыяў і палітычных партыяў. Гэта 
найбольш цікава. Складана сказаць, 
як гэта будзе працаваць, улічваючы 
вялікую колькасьць праўрадавых 
грамадзкіх арганізацыяў, якія, як 
паказвае практыка, заўсёды ўключа-
юцца ў камісіі.

Самае сумнае тычыцца назіраль-
нікаў. Апошняя заява Ярмошынай 
– усё застанецца без зьменаў. Як 
яно было раней, вядома: камісія 
вызначае, дзе сядзіць назіральнік. 
На практыцы назіральніка садзяць 
далёка, ён нічога ня бачыць, а ўсе 
спробы падыйсьці да стала сканча-
юцца яго выправаджэньнем з участку. 
Гэта нівелюе ўсе зьмены. Калі працэс 
будзе закрыты і непразрысты для 
назіральнікаў, то пра якія выбары 
можна казаць?

Так што падставаў для аптымізму 
няма, таму што асноўныя праблемы 
ня вырашаныя, а гэта: праблема да-
тэрміновага галасаваньня, працэдура 
падліку галасоў, правы назіральнікаў. 
Баюся, што нічога рэвалюцыйнага 
мы ня ўбачым", – адзначыў Валянцін 
Стэфановіч.

Сябар Партыі БНФ Валянцін Доўнар памёр 26 лістапада ў шпіталі. Яму быў 
51 год.

"У мінулую пятніцу прыкладна а 22:00 вечара на Доўнара напалі на вуліцы не-
вядомыя, – расказвае аднапартыец памерлага Алесь Васьковіч. – Білі жалезнымі 
прутамі па галаве. Потым Валянціна даставілі ў рэанімацыю. Але не ўратавалі". 

Здарэньне адбылося ў цэнтры гораду, не больш як у 20 метрах ад паста-
рунку міліцыі. Зьдзіўляе, што напалі на яго ў такім мнагалюдным месцы: побач 
кавярня і рэстарацыя, вечарам там нямала людзей ходзіць.

"Ён занадта інтэлігентны, каб справакаваць напад. У канфліктнай сітуацыі 
заўсёды знаходзіў агульную мову з рознымі людзьмі. Таму для усіх, хто яго ведаў, 
гэта здарэньне – шок. У галаве ня ўкладваецца, што яго забілі.Здаецца, горад у нас 
дастаткова ліберальны да апазіцыі", – кажа сябра Валянціна Сцяпан Кульчанка.

Валянцін Доўнар быў вядомы ў Мар’інай Горцы (Менская вобласьць, 60 км 
ад Менску на паўднёвы ўсход) распаўсюднік незалежнай прэсы. 

Кожную пятніцу ён прывозіў з Менску сьвежыя нумары "Народнай волі", 
"Новага часу", разносіў іх падпісчыкам, астатнія нумары раздаваў. 

"Чалавек быў бяскрыўдны, як дзіця. Адзін жыў. Усе яго паважалі. Вазіў 
газеты да нас і ў сьнег, і ў дождж", – кажа А. Васьковіч.

Па факце забойства заведзеная крымінальная справа, але па ёй пакуль 
ніхто не арыштаваны. Пахаваньне Валянціна Доўнара адбылося ў суботу ў 
Мар’інай Горцы.

16 лістапада скончыўся тэр-
мін, цягам якога яны павінны былі 
адрэагаваць на пазоў сям’і Анатоля 
Красоўскага.

Нагадаем, што 16 лістапада 2008 
году пазоў ад імя Анатоля, Ірыны і Ва-
лерыі Красоўскіх быў зарэгістраваны 
ў Камітэце па правах чалавека ААН, і 
яго копія была адпраўлена адказчыку 
– дзяржаве Беларусь, паведамляе 
прэс-служба фонду "Мы памятаем".

Першапачаткова ўлады абавя-
заныя былі адказаць на пазоў сям’і 
зьніклага апазіцыянера 16 траўня. 
Аднак замест адказу беларускія ўла-
ды запатрабавалі пераклад пазову на 
расейскую мову (пазоў быў падрых-
таваны на ангельскай). Такім чынам, 
урад атрымаў шэсьць дадатковых 
месяцаў для падрыхтоўкі адказу. Тым 
ня менш, у тэрмін адказ не паступіў.

Згодна з працэдурамі Камітэту па 
правах чалавека ААН, калі дзяржава-
адказчык не адказвае своечасова 
на пазоў, ёй накіроўваецца напамін. 
Калі адказчык не рэагуе на напамін, 
справа ў КПЧ ААН разглядаецца без 
уліку меркаваньня адказчыка.

Пазоў Красоўскіх быў падрыхта-
ваны нідэрландзкай адвакацкай кан-
торай; ён складаецца з ста пунктаў, 
да яго прыкладзена 25 дакументаў 
агульным аб’ёмам больш за тысячу 
старонак. Ад свайго імя, а таксама 
ад імя Анатоля Красоўскага, які зьнік 
гвалтоўна 16 верасьня 1999 году, Іры-
на і Валерыя Красоўскія заклікаюць 
дзяржаву Беларусь:

1) неадкладна дапытаць падаз-
роных у датычнасьці да гвалтоўнага 
зьнікненьня Анатоля Красоўскага, 
названых у сьпецыяльным Мема-
рандуме дэпутата Парламенцкай 
Асамблеі Рады Еўропы Хрыстаса 
Пургурыдэса;

2) задаволіць шматлікія просьбы 
чальцоў сям’і Анатоля Красоўскага і 
міжнароднай супольнасьці правесьці 
пільнае адкрытае расьсьледаваньне 
зьнікненьня Анатоля Красоўскага;

 Улады не адказалі на пазоў Красоўскіх

3) ідэнтыфікаваць і паказаць 
месца пахаваньня Анатоля Кра-
соўскага;

4) кампенсаваць ахвярам гвал-
тоўнага зьнікненьня Анатоля Кра-
соўскага маральную і матэрыяльную 
страту.

Згодна з пазовам Красоўскіх, 
дзяржава Беларусь парушыла пунк-
ты 6, 7, 9 і 10 Міжнароднага пакту аб 
грамадзянскіх і палітычных правах. 
Пазоў пададзены ў адпаведнасьці з 
Факультатыўным пратаколам і Між-
народным пактам аб грамадзянскіх 
і палітычных правах, які зьяўляецца 
апошнім і практычна адзіным між-
народным дакументам, падпісаным 
Беларусьсю і абавязвае яе несьці 
адказнасьць за злачынствы супраць 
уласных грамадзянаў.

Нагадаем, што ў 1999-2000 гадах 
у Беларусі зьніклі першы віцэ-сьпі-
кер Вярхоўнага Савету Беларусі 13 
скліканьня, старшыня Цэнтральнай 
выбарчай камісіі Віктар Ганчар, 

бізнэсмен і грамадзкі дзеяч Анатоль 
Красоўскі, экс-кіраўнік МУС, які 
пасьля стаў апазіцыйным паліты-
кам, Юры Захаранка і аператар 
расейскага тэлеканалу ОРТ Зьміцер 
Завадзкі.

Пра неабходнасьць высьветліць 
лёс зьніклых беларускіх апазіцыяне-
раў заяўляе міжнародная суполь-
насьць. Патрабаваньне раскрыць 
праўду аб іх зьнікненьні зьмяшча-
ецца ў рэзалюцыях Камісіі ААН па 
правах чалавека, Парламенцкіх 
асамблеяў Рады Еўропы і АБСЕ.

Шэрагу высокапастаўленых бе-
ларускіх чыноўнікаў, у прыватнасьці 
экс-міністру ўнутраных справаў 
Уладзіміру Навумаву, былому сак-
ратару Савету бясьпекі Віктару Шэй-
ману, былому кіраўніку МУС Юрыю 
Сівакову і экс-камандзіру СОБРа 
Дзьмітрыю Паўлічэнку забаронены 
ўезд у краіны Еўрасаюзу і ЗША з-за 
падазрэньня іх  у дачыненьні да вы-
краданьняў апазіцыянераў.

У Мар’інай Горцы забіты актывіст апазіцыі

